
Nafarroako Gobernuak eta Nafarroako Alderdi Sozialistak Etxebizitzaren Itun Soziala 2008-2011 izenpetu dute 
2008-2011 aldian babestutako 15.000 etxebizitza sustatuko dituzte (12.000 erosteko eta 3.000 alokatzeko), eta 400 etxebizitza Gizarteratzeko Programaren baitan eskainiko dituzte; gainera, etxebizitzak zaharberritu daitezen sustatu eta informazio gehiago eskainiko dute
Osteguna, 2008ko uztailaren 24a. José Carlos Esparza Sáez Etxebizitza eta Lurralde Antolamenduko Departamentuko kontseilariak eta Samuel Caro Sádaba legebiltzarkideak (Nafarroako Alderdi Sozialistako ordezkari gisa) Etxebizitzaren Itun Soziala 2008-2011 izenpetu dute, gaur goizean. Itunaren xede orokorra honako hau da: merkatu libreko etxebizitzak erosi edo alokatzeko baliabide ekonomiko nahikorik ez duten pertsonei etxebizitza bat eskaintzea.
Helburu orokor hori erdiesteko, hiru ardatz estrategiko ezarri dituzte: etxebizitza bat eskuratu ahal izateko baldintzak sortzea, bizitegi sektorearen iraunkortasuna bultzatzea, eta programen kudeaketa eta merkatuaren gardentasuna hobetzea. 

Hiru ardatz estrategikoen baitan, esku hartzeko bederatzi ildo daude, dagozkien helburu eta neurriekin: lurzoru publikoaren kudeaketa sustatu eta hobetzea; babespeko alokairu sistema publikoa sortzea; babes araubideak beharrizanetara egokitzea; babes ofizialeko etxebizitzen kalitatearen hobekuntza eta bioklimatismoa bultzatzea; etxebizitzak zaharberritu daitezen sustatzea; etxebizitza hutsak aprobetxatzea; herritarrei informazio gehiago ematea (laguntzak, araudia, eta babes ofizialeko etxebizitzen deialdiak); kontrol eta ikuskatze neurriak ugaritzea; eta Etxebizitzaren Itun Sozialaren Jarraipen Batzordea sortzea. 
Lehenengo esku-hartze ildoaren baitan (lurzoru publikoaren kudeaketa sustatu eta hobetzea), honako helburu hau azpimarratu dezakegu: 2008-2011 aldian babestutako 15.000 etxebizitza sustatzea (12.000 erosteko eta 3.000 alokatzeko).
Bigarren ildoari dagokionez (babespeko alokairu sistema publikoa sortzea), alokairuko 3.000 BOE (babes ofizialeko etxebizitzak) sustatuko dituzte, horietako 2.000 publikoak. Helburua honako hau da: alokairuko etxebizitzak erakargarri izan daitezen lortzea, batez ere gazteei begira. 

Beste helburu bat etxebizitza babestuak beharrizanen arabera agokitzea da (babes araubideak beharrizanetara egokitzea), eta horretarako, hainbat neurri aurreikusten dituzte. 

Babes ofizialeko etxebizitzen kalitatearen hobekuntzari eta bioklimatismoari dagokionez, honako helburu hauek ditu: Eraikuntzako Kode Teknikoa ezar dadin bultzatzea; eraikuntzaren kalitatea bermatzeko beharrezkoak diren laborategiak izendatzea; etxebizitzak zaharberritu eta eraikitzen direnean energia berriztagarriak erabili daitezen bultzatzea; A, B edo C mailako energia eraginkortasuna duten babes ofizialeko etxebizitzak eraiki daitezen bultzatzea.
Beste bi helburu honako hauek dira: urtean 6.000 etxebizitza zaharberritu daitezen sustatzea; eta Hiri Zaharberrikuntza prozesuak bultzatzea, zaharberritze prozesu isolatuetatik haratago. 

2008-2011 aldian mila etxebizitza huts Alokairuko Etxebizitzen Poltsan sartzea ere badu helburu gaur izenpetu duten Itunak.

Bestalde, informazio sistema bat sortzea aurreikusten dute, etxebizitza babestuak jabegoan edo alokairuan nahi dituztenentzat, eta oro har, herritarrentzat, maizterren edo jabeen eskubide eta betebeharrei buruzko kontsultak egiteko. Era berean, laguntzei buruzko informazioa eskuragarriago jarri nahi dute, eta baita sustapen publikoetako datuei buruzkoa ere, Internet bidez. Gainera, etxebizitza eskarien errolda eta ezaugarriak kontuan hartu nahi dituzte, etxebizitzen sustapenari buruzko erabakiak hartzeko. 

Kontrol eta ikuskatze neurriei dagokienez, honako helburu hauek ezarri dituzte: etxebizitzen eta eraikinen kalitatea bermatzea; etxebizitzak behar bezala egokitzen direla bermatzea; etxebizitza babestuak legezko eskakizunak betetzen dituzten pertsonei egokitzen dizkietela egiaztatzea; eta etxebizitza babestuak ohiko etxebizitza gisa erabiltzen direla egiaztatzea. 

Azkenik, Etxebizitzaren Itun Sozialaren Jarraipen Batzordea sortzeari dagokionez, honako helburu hauek nabarmendu ditzakegu: aurreikusitako helburuak betetzen direla bermatzea; eta hitzartutako neurriak antolatzeko proposamenak egitea. 

Etxebizitzaren Itun Sozialaren sinatzaileek hitzartu dutenez, gainerako alderdi politikoekin eta eragile politiko eta sozialekin bat etortzen saiatuko dira. Gainera, tramitatzen dituzten proiektu guztiak (xedapen arauemaileak) Jarraipen Batzordearen esku utziko dituzte, onartu aurretik, eta bi alderdiek hala hitzartzen dutenean, neurri berriak hartuko dituzte, etxebizitza bat eskuratu nahi dutenen onerako badira. 

Informazio gehiago www.navarra.es webguneko “Berriak” atalean

